АЖ АХУЙН НЭГЖИЙН ОРЛОГЫН АЛБАН ТАТВАРЫН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН ОЛОН НИЙТИЙН ХЭЛЭЛЦҮҮЛГИЙН ҮР ДҮН

Хууль тогтоомжийн тухай хуулийн 8 дугаар зүйлийн 8.1.5 дахь заалт, мөн хуулийн 38 дугаар зүйлд хууль тогтоомжийн төслийн хэлэлцүүлэг зохион байгуулахаар заасан. Татварын хуулийн шинэчлэл хийж байгаатай холбоотойгоор тус зохицуулалтын хүрээнд татварын хэлэлцүүлэг зохион байгуулж, улс орон даяар бүх нийтийг хамарсан өргөн хүрээний хэлэлцүүлгийг 2025 оны 01 дүгээр сарын 27-ны өдрөөс эхлүүлж, татвар төлөгч, эрдэмтэн судлаач, худалдааны танхим зэрэг бүх талын оролцоог хангуулан нээлттэй санал авах ажлаар эхлүүлж, фокус группийн судалгааг хийсэн. 

Хэлэлцүүлгийн хүрээнд Сангийн яам, татвар, гаалийн байгууллага, Монголын үндэсний худалдаа аж үйлдвэрийн танхим болон Улсын Их Хурлын Тамгын газар, Эдийн засгийн хөгжлийн зөвлөлтэй хамтран улс орон даяар, давхардсан тоогоор 13,000 гаруй татвар төлөгчийг хамруулсан 150 удаагийн уулзалт, хэлэлцүүлгийг зохион байгуулж, 176 мянга гаруй саналыг хүлээн авсан. 

Татварын шинэчлэлийн хүрээнд зохион байгуулсан уулзалт, хэлэлцүүлгүүд нь улс орон даяар өргөн хүрээг хамарч, салбар бүрийн онцлогт тулгуурлан, олон талын оролцоог ханган зохион байгуулагдсан. Мэргэжлийн холбоод, салбарын татвар төлөгчид, хуульч, сэтгүүлч, томоохон аж ахуйн нэгжүүдийг хамруулсан хэлэлцүүлгүүдийг зохион байгуулсан бөгөөд орон нутгийн түвшинд 21 аймгийн татварын газраар дамжуулан иргэд, аж ахуйн нэгжүүдийг өргөнөөр хамруулсан. Тухайлбал:

	№
	Зохион байгуулагч
	Оролцогчид/Сэдэв
	Хэлэлцүүлгийн тоо
	Оролцогчийн тоо

	1
	Татварын ерөнхий газар
	[bookmark: RANGE!D4]• Монголын мэргэшсэн нягтлан бодогчдын институт;
• Татварын мэргэшсэн зөвлөхийн нийгэмлэг;
• Монголын үнэлгээчдийн холбоо;
• Бусад мэргэжлийн холбоо, гишүүд, нягтлан бодогчид, сонирхогч бусад этгээд.
	1
	150

	2
	
	• Хүнс, хөдөө аж ахуйн салбарын татвар төлөгчид;
• Сонирхогч бусад этгээд.
	1
	140

	3
	
	• Барилга болон уул уурхайн салбарын татвар төлөгчид;
• Сонирхогч бусад этгээд.
	1
	140

	4
	
	• Аялал жуулчлал болон тээврийн салбар үйл ажиллагаа явуулж буй татвар төлөгчид;
• Сонирхогч бусад этгээд.
	1
	130

	5
	
	Татварын албанд ажиллаж байсан албан хаагчид
	1
	14

	6
	
	Хөгжлийн бэрхшээлтэй иргэдийн бизнес инкубатор төв ТББ, иргэдийн төлөөлөл
	1
	11

	7
	Монгол Улсын Их Хурал
	Аж ахуйн нэгжийн орлогын албан татварын тухай хууль
	2
	 

	8
	
	Нэмэгдсэн өртгийн албан татварын тухай хууль
	1
	 

	9
	
	Хувь хүний орлогын албан татварын тухай хууль
	1
	 

	10
	МҮХАҮТ
	Хувийн хэвшил, хуульч, сэтгүүлч
	1
	200

	11
	
	Хувийн хэвшил, Том татвар төлөгчид
	1
	80

	12
	
	Хувийн хэвшил, салбарын төлөөлөл
	1
	80

	13
	Нийслэл, дүүргийн татварын газар
	Татвар төлөгч иргэд
	77
	4,660

	14
	21 Аймгийн татварын газар
	Татвар төлөгч иргэд
	101
	7,552



Улмаар Хууль тогтоомжийн тухай хуульд заасны дагуу татварын хууль тогтоомжийн төслийг үзэл баримтлал, дагалдах тооцоо, судалгааны хамт 60 хоногийн хугацаанд Сангийн яамны цахим хуудас болон  эрх зүйн мэдээллийн нэгдсэн системд олон нийтэд нээлттэй байршуулан санал авч дуусаад байна. Энэ хүрээнд олон нийтээс Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн төсөлд 92 саналыг ирүүлсэн байна.

Энэ хүрээнд олон нийтээс Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн төсөлтэй холбоотойгоор 28,386 саналыг хүлээн авч, саналуудад дүн шинжилгээ хийж, судалсан. Тус саналуудыг агуулгаар нь судлан үзэхэд нийт саналуудын 61 хувь нь татварын хувь хэмжээ, босго, 15 хувь нь хасагдах зардал,  6 хувь нь татварын тайлагнал, 5 хувь нь хөнгөлөлт, чөлөөлөлт, үлдсэн 11 хувь нь хууль тогтоомжийн ойлгомжгүй байдалтай холбоотойгоор  болон бусад саналуудыг ирүүлсэн байна.

	Утга
	Нийт
	ААНОАТ
	Санал тусгагдсан байдал

	
	
	
	Авсан
	Аваагүй
	Сэтгэгдэл

	Хувь хэмжээ
	72,641
	9,215
	4,496
	3,876
	843

	Хөнгөлөлт, чөлөөлөлт
	20,182
	1,339
	630
	656
	54

	Хасагдах зардал
	9,650
	4,187
	1,706
	2,347
	135

	Босго
	25,033
	8,298
	3,978
	3,507
	813

	Тайлагнал
	5,663
	1,727
	1,007
	595
	125

	Хууль тогтоомжийн ойлгомжгүй байдал
	14,413
	3,053
	1,512
	1,495
	46

	Татвар, гаалийн байгууллагын үйл ажиллагаа
	19,459
	-
	-
	-
	-

	Хариуцлага
	2,929
	-
	-
	-
	-

	Өр барагдуулалт
	3,687
	-
	-
	-
	-

	Бусад
	2,759
	567
	239
	318
	9

	Нийт
	176,416
	28,386
	13,568
	12,794
	2,024



Хэлэлцүүлгийн үеэр Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн төсөлтэй холбоотойгоор татвар төлөгчдөөс ирүүлсэн саналыг нэг бүрчлэн судлан үзэж, нийт саналын 51 хувь буюу 13,568 саналыг хүлээн авч хуулийн төсөлд тусгасан бол 12,794 саналыг хүлээн авах боломжгүй гэж үзлээ. Мөн үлдсэн 2,024 санал нь сэтгэгдэл, асуулт хэлбэртэй байлаа. Ирсэн саналын дийлэнх нь татварын хувийг бууруулах, татвар ногдуулах орлогын босго дүнг нэмэгдүүлэх, тайлан тушаах хугацааг сунгах, албан татвар ногдох орлогоос хасагдах зардал болон татварын хууль тогтоомжийн ойлгомжгүй байдалтай холбоотой байв.

Татварын шударга зарчмыг баримтлах, олон улсын татварын стандарт, зарчимд нийцээгүйн үүднээс иргэд, аж ахуйн нэгжээс хэлэлцүүлгийн явцад гаргасан татварын хувь хэмжээг бууруулах, зарим төрлийн хөнгөлөлт, чөлөөлөлтийг нэмэгдүүлэх саналыг аваагүй болно.

Татвар төлөгчдөөс ирүүлсэн саналуудыг тусгайлан авч үзвэл: 

	Ирүүлсэн санал 
	Тусгасан эсэх 
	Тайлбар 

	Татварын хувь хэмжээ, татвар ногдуулах орлогын босго, шатлалд өөрчлөлт оруулах
	Тусгасан
	6 тэрбум төгрөгөөс дээш ашигтай аж ахуйн нэгж 25 хувиар татвар төлдөг байсан бол татвар ногдуулах орлогын босгын хэмжээг инфляцын түвшинтэй уялдуулан нэмэгдүүлж, шатлал нэмэх зохицуулалтыг тусгасан. Тодруулбал, 6 тэрбум төгрөг хүртэлх ашигтай аж ахуйн нэгжүүд 10 хувиар, 6-10 тэрбум төгрөгийн ашигтай аж ахуйн нэгжүүд 15 хувиар, 10 тэрбум төгрөгөөс дээш ашигтай аж ахуйн нэгжүүд 25 хувиар татвар төлнө.

	Татварын хялбаршуулсан горимд хамрагдах босго дүнг нэмэгдүүлэх
	Тусгасан
	Жилийн 50 сая төгрөг хүртэлх борлуулалтын орлоготой аж ахуйн нэгжүүд хялбаршуулсан горимоор тайлагнах боломжтой байсан бол 400 сая хүртэлх борлуулалтын орлоготой аж ахуйн нэгжүүд хялбаршуулсан горимоор тайлагнаж, борлуулалтын орлогын 10 хувийг татвар ногдуулах орлого гэж үзэн 10 хувиар татвар ногдуулна.

	Татварын тайлан тушаах хугацааг сунгах
	Тусгасан
	Татварын хагас жилийн тайлан тушаах хугацааг 7 дугаар сарын сүүлийн өдөр, жилийн эцсийн тайлан тушаах хугацааг 2 дугаар сарын сүүлийн өдөр болгон өөрчилсөн.

	Жилийн 300 сая хүртэлх борлуулалтын орлоготой аж ахуйн нэгж 1 хувиар татвар төлөх босго дүнг нэмэгдүүлэх 
	Агуулгын хувьд тусгасан
	Жилийн 400 сая хүртэлх борлуулалтын орлоготой аж ахуйн нэгжүүд хялбаршуулсан горимоор тайлагнаж, борлуулалтын орлогын 10 хувийг татвар ногдуулах орлого гэж үзэн 10 хувиар татвар ногдуулна 
Жилийн 1.5 тэрбум хүртэлх борлуулалтын орлоготой аж ахуйн нэгжүүд хамрагддаг байсан бол босго дүнг нэмэгдүүлж, жилийн 2.5 тэрбум хүртэлх борлуулалтын орлоготой аж ахуйн нэгжүүд орлого олж эхэлсний дараагийн жилээс эхний 3 жил 90 хувь, дараагийн 3 жил 50 хувиар татварын хөнгөлөлтөд хамрагдах зохицуулалтыг хуулийн төсөлд

	Татварын хөнгөлөлт эдлэх босго дүнг нэмэгдүүлэх
	Тусгасан
	Жилийн 1.5 тэрбум хүртэлх борлуулалтын орлоготой аж ахуйн нэгжүүд хамрагддаг байсан бол босго дүнг нэмэгдүүлж, жилийн 2.5 тэрбум хүртэлх борлуулалтын орлоготой аж ахуйн нэгжүүд орлого олж эхэлсний дараагийн жилээс эхний 3 жил 90 хувь, дараагийн 3 жил 50 хувиар татварын хөнгөлөлтөд хамрагдах боломжтой.

	Суутган татварын хувь хэмжээг бууруулах
	Тусгаагүй
	Дэлхийн улс орнуудын нийтлэг дагаж мөрддөг эх үүсвэрийн зарчим буюу “source rule of taxation”-ы дагуу тухайн улсад байнга оршин суугч бус этгээдийн тус улсаас эх үүсвэртэй орлогод суутган татварыг ногдуулдаг. 

Дэлхийн улс орнууд өөрийн хөгжил, эдийн засгийн байдлаас хамааран суутган татварыг оршин суугч болон оршин суугч бус этгээдэд харилцан адилгүй тогтоодог бөгөөд оршин суугч бус этгээдийн суутган татварын хувь хэмжээ нь оршин суугчаас өндөр байх нийтлэг жишигтэй. 

Монгол Улс нь хөрөнгө оруулалтын гадагшлах урсгал багатай, капитал импортлогч хөгжиж буй орон бөгөөд эх үүсвэртэй орлогоо хамгаалах зорилгоор суутган татварын хэмжээг өндрөөр тогтоодог. Иймд суутган татварын хувь хэмжээг бууруулах боломжгүй юм.
 
Улс орнуудын жишээнээс харахад Латви, Узбекистан, Индонези, Филиппин зэрэг улсууд нь суутган татвар ногдуулах хувь хэмжээг оршин суугч бус этгээд өндрөөр тогтоодог. 

Мөн олон улсын татварын бодлогод Global Minimum Tax буюу үндэстэн дамнасан корпорациуд дэлхийн хаана ч үйл ажиллагаа явуулсан хамгийн багадаа 15 хувийн татвар төлөр зарчмыг баримталж байна. Ингэснээр ҮДК-ийн Монгол дахь охин компани 15 хувиас бага хэмжээний татвар төлсөн тохиолдолд үйл ажиллагаа явуулж буй бусад улс орон дутуу төлсөн татварыг авах зохицуулалт юм. 

Ийнхүү оршин суугч бус татвар төлөгчийн албан татварын хувь хэмжээг 20 хувиас бууруулах нь төсвийн орлогод сөрөг нөлөө үзүүлэх, татвараас зайлсхийх эрсдэл бүхий улс болох сөрөг нөлөөтэй.

	Аж ахуйн нэгжүүдийн ажилтныг сургах, мэргэшүүлэхтэй холбоотой зардал болон гадаадад гарсан зардлыг хасагдах зардалд тооцох
	Тусгасан
	Аж ахуйн нэгжийн ажилтнаа сургах, мэргэжил дээшлүүлэх, мэргэшүүлэх болон ажилтны хувийн хэрэгцээнд зориулан авсан бараа, ажил, үйлчилгээний зардлыг хасагдах зардалд, гадаад улсад гарсан зардлыг и-баримт шаардахгүйгээр хасагдах зардалд тус тус тооцно.

	Групп компаниудад зориулсан тусгайлсан татварын зохицуулалт бий болгох
	Тусгаагүй
	Монгол Улсын татварын тогтолцооны одоогийн нөхцөлд групп компаниудад зориулсан тусгайлсан татварын зохицуулалт бий болгох нь татварын суурийг багасгах, ашиг шилжүүлэх эрсдэл нэмэгдүүлэхээс гадна хэрэгжилтийн чадавхтай бүрэн нийцэхгүй гэж үзэн, уг саналыг энэ удаагийн хуулийн төсөлд тусгаагүй болно. Цаашид олон улсын туршлага,  холбогдох хуулиудын уялдааг харгалзан цогц байдлаар судалж шийдвэрлэх нь зүйтэй гэж үзсэн.

	Даатгалын нөхөн төлбөрийг татвар ногдуулах орлогод тооцохгүй байх, Сайн дурын даатгалын хураамжийг хязгаарлалтгүйгээр хасагдах зардалд тооцох
	Тусгасан
	Аж ахуйн нэгжийн аюулт үзэгдлийн улмаас үүссэн хохирлын даатгалын нөхөн төлбөрийг орлогын албан татвараас чөлөөлж, сайн дурын даатгалын зардлыг хасагдах зардалд тооцох хэмжээг үе шаттайгаар нэмэгдүүлнэ.

	Хуулийн дагуу тусгай сангуудад шилжүүлсэн мөнгөн хөрөнгийг хасагдах зардалд тооцох
	Тусгасан
	Бүх нийтийн үйлчилгээний үүргийн санд хуулийн дагуу төвлөрүүлсэн хөрөнгийг хасагдах зардалд тооцно.

	Татвар ногдох орлогоос хасагдах элэгдэл, хорогдол тооцох зарчимд өөрчлөлт оруулах
	Тусгасан
	Албан татвар төлөгчийн шинээр эзэмшсэн хөрөнгийн элэгдэл, хорогдлын шимтгэлийг тухайн хөрөнгийг ашиглаж эхэлсэн өдрөөс эхлэн тооцох зохицуулалтыг хуулийн төсөлд тусгасан.

	Эцсийн эзэмшигчийн хувьцаа, хувь оролцоог өөрчлөх замаар эрх борлуулсан, шилжүүлсний татварын харилцааг сайжруулах
	Тусгасан
	Аж ахуйн нэгжийн орлогын албан татварын тухай хуулийн 30 дугаар зүйлд заасан зохицуулалтын хүрээнд тусгай зөвшөөрөл эзэмшигч нь нэмж хувьцаа гаргаж хувь нийлүүлсэн хөрөнгөө нэмэгдүүлснийг эрх борлуулсан, шилжүүлсэн гэж үзэхгүй.

Татвар төлөгч нь албан татвар ногдуулах орлогоо тодорхойлсонтой холбоотой хувьцаа, хувь оролцоо борлуулсан, шилжүүлсэн гэрээ болон холбогдох баримт бичгийг бүрдүүлэн татварын албанд мэдүүлэх бөгөөд татварын албан 30 хоногийн хугацаанд хянан баталгаажуулах зохицуулалтыг тусгасан.

	Хүүгийн зардлын давхардуулсан хязгаарлалтыг болиулах
	Тусгаагүй
	Өнөөгийн хуулиар ашиглагддаг “нимгэн капиталжуулалтын эсрэг дүрэм”-ийг дангаар хэрэглэх нь татвараас зайлсхийх боломжийг олгодог. Татварын суурийг багасгах, ашиг шилжүүлэхийн эсрэг арга хэмжээ (BEPS)-ний 4 дүгээр арга хэмжээнд борлуулалтын орлогоос хүү, элэгдэл хорогдлоос бусад зардлыг хассан дүнгийн тодорхой хувиар хүүгийн зардалд хязгаар тавихыг зөвлөдөг. Энэ нь мөн харилцан хамааралтай этгээдүүд хооронд зээл өгөх замаар татварын суурийг багасгах явдлын эсрэг хамгаалах зохицуулалт юм.

Эдийн засаг, хамтын ажиллагааны байгууллагаас хийсэн судалгааны хүрээнд хүүгийн хасагдах зардлын хязгаарыг 30 хувиар хязгаарлахыг зөвлөдөг байна. Одоогийн байдлаар татвараас зайлсхийх явдалтай тэмцэх асуудлаар томоохон дэвшил гаргаад байгаа ХБНГУ, БНФУ, Бүгд Найрамдах Итали Улс, Нидерландын Хаант Улс, Бүгд Найрамдах Португал Улс гэх мэт улсууд энэхүү туршлагыг дотоодын хуульдаа нэвтрүүлсэн байдаг.

	Санхүүгийн байгууллагуудын гадаад, дотоодын эх үүсвэрээс татсан зээл, өрийн хэрэгслийн хүүгийн орлогод 5 хувиар татвар ногдуулах
	Тусгаагүй
	Зарим давхар татварын гэрээнүүдэд арилжааны банкны гадаад, дотоодын эх үүсвэрээс татсан зээл, өрийн хэрэгслийн хүүгийн орлогод 5 хувиар ногдуулах зохицуулалттай нийцүүлэн зөвхөн арилжааны банкны зээл, өрийн хэрэгслийн хүүгийн орлогын татварыг 5 хувь байхаар дотоодын хууль тогтоомжид тусгасан. 

Түүнчлэн олон улсад Global Minimum Tax буюу Үндэстэн дамнасан компаниуд өөрийн ашиг орлогыг татвар багатай улс орнууд руу шилжүүлж, үндсэн оршин суугаа улсдаа татвар төлөхөөс зайлсхийх явдлыг зогсоохын эсрэг шинэ зарчим нэвтэрсэн. Энэ хүрээнд Монгол Улс гадаадын хөрөнгө оруулагчдад татварын хөнгөлөлт үзүүлэх, татварын хувь хэмжээг багаар тогтоох тохиолдолд татварын орлогоо бусад улсад алдах буюу хөрөнгө оруулагч татварын хөнгөлөлт эдэлсэн ч, бусад улс хамгийн багадаа 15 хүртэлх хувиар татвар авч Монгол Улс татварын орлогоо алдах эрсдэлтэй.

